
Тақризи 
муқарризи расмӣ ба диссертатсияи доктории Исмонов Кароматулло 
Бадридинович дар мавзуи «Саҳми донишмандони форсу тоҷик дар 
таҳаввул ва ташаккули забоншиносии араб» барои дарёфти дараҷаи илмии 
доктори илми филология аз рӯйи ихтисоси 10.02.01. - Забони тоҷикӣ ва 
10.02.22 - Забонҳои мамолики хориҷии Аврупо, Осиё, Африқо, бумиёни 
Амрико ва Австралия (забони арабӣ). - Душанбе, 2023. - 339 с.

Мутолиаи афкори забоншиносии асримиёнагии араб нишон 
медиҳад, ки донишмандони гузашта ба омӯзиш ва баррасии он таваҷҷуҳи 
хосса намуда, пеш аз машғул шудан ба дигар илмҳо маҳз ба қонуну 
қоидаҳои забониро аз худ мекарданд. Ҳамин аст, ки “омӯзиши таърихи 
забоншиносӣ танҳо ба баррасӣ кашидани андешаҳо перомуни падидаҳои 
забонӣ нест, балки омӯзиши таъриху фарҳанг ва забони миллат аст. Зеро 
таърихи забои ба таърихи миллат тавъам аст” (Рисола, с.4).

Дар ташаккули забоншиносии араб, ки яке аз бузургтарин 
маънавиёти башарӣ дониста мешавад, саҳми фарзандони форсу тоҷик 
бисёр назаррас мебошад. Шояд ҳамин хидматҳои донишмандони форсу 
тоҷик ба забоншиносии араб буд, ки таъсири он дар ташаккули 
забоншиносии классикии форсу тоҷик бараъло мушоҳида мешавад. 
Чунончи, таҳияи нахустин фарҳангномаҳо, таҳлили масоили сарфию 
наҳвӣ ва дар умум афкори забоншиносии форсии тоҷикӣ дар пайравй ба 
дастовардҳои забоншиносии араб рӯйи кор омадаанд.

Илова бар ин, дар баррасии масоили гуногуни забоншиносй 
донишмандони гузаштаи форсу тоҷик маҳз ҳамон истилоҳотеро ба кор 
бурдаанд, ки гузаштагонашон дар забоншиносии араб ба кор бурда 
будаанд. Мавзуи таҳқиқии мавриди назар аз зумраи мавзуъҳо ва масоили 
пажуҳишиест, ки ба самти забоншиносй ва шиносномаи ихтисосҳои 
илмии 10.02.01.-Забони тоҷикӣ ва 10.02.22-Забонҳои мамолики хориҷии 
Аврупо, Осиё, Африқо, бумиёни Амрико ва Австралия (забони арабй) 
комилан мувофиқат менамояд.

Ахаммияти мавзуи диссертатсияи доктории Исмонов Кароматулло 
Бадридинович дар он зоҳир мешавад, ки то ҳол дар мавриди 
забоншиносии араб дар арабшиносии тоҷик ва муайян намудани саҳм ва 
хидматҳои донишмадони форсу тоҷик дар ташаккул ва таҳаввули 
забоншиносии араб таҳқиқи диссертатсионии бевосита ва мустақим 
анҷом наёфтааст. Дар ин асос, мавзуи диссертатсияи доктории довталаби 
дараҷаи илмиро метавон мубрам арзёбй намуд.

Таҳқиқу баррасии ҷанбаҳои гуногуни забоншиносии араб дар 
асарҳои донишмандони гузаштаву муосири араб - Абутайиби Лугавй, 
Абусаъиди Сирофй, Абубакри Зубайдй, Абулбаракот ибни Анборй, 

Ҷамолиддини Қифтӣ, Ҷалолиддин Суютӣ, Ибни Надим, Ёқути Ҳамавӣ, 
Муҳаммад Тантовӣ, Шавқӣ Зайф, Муҳаммад Хайр Ҳалвонӣ, Алӣ 
Абумукорим, Муҳаммад Ҳамуд, Хадиҷа Худайсӣ, Салоҳ Равоӣ, Фозил 
Сомароӣ, Махдӣ Махзумӣ; шарқшиносони аврупоиву рус - К.Ферстеғ, 
Г.Флюгел, К.Броккелман, В.Ф. Гиргас, Г.М. Габучан, В.Г. Ахвледиани,
B. А. Звегинсев, В.С.Рибалкин ва забоншиносону арабшиносони тоҷик -
C. Сулаймонов, Д.Хоҷаев, Т.Мардонӣ, Ибни Қурбон ва Н.И.Ғиёсов 
мушоҳида мешавад. Вале ин донишмандон низ дар мавриди саҳми 
донишмандони арабинигори форсу тоҷик дар рушду такомули 
забоншиносии араб таваққуфи зиёде нанамуда, гоҳе ба як ишора иктифо 
варзидаанд. Маҳз мубрамият ва омӯхта нашудани мавзуъ диққати 
довталаби дараҷаи илмй Исмонов Кароматулло Бадридиновичро ҷалб 
карда, довталаб бо роҳнамой ва машварати доктори илми филология 
С.Сулаймонов дар ин самт кори илмй-таҳқиқии хубе ба анҷом 
расонидааст.

Навгонии илмии диссертатсия дар он зоҳир мешавад, ки бори нахуст 
дар арабшиносии тоҷик заминаву ангезаҳои пайдоиш ва асолату 
таъсирпазирии забоншиносии араб, саҳми мардуми форсу тоҷик дар 
шаклгирии ин забоншиносй, тасвири ибтикори равишҳои гуногуни 
фарҳангнигории донишмандони форсу тоҷик таҳлилу баррасӣ шуда, 
таваққуф атрофи поягузорони се мактаби забоншиносии араб: Басра, 
Куфа ваБагдод ва нишон до дани ибтикороту ихтирооти донишмандони 
форсу тоҷик дар омӯзаҳои наҳвию сарфӣ сурат гирифтааст. Ҳамзамон бо 
ин, дар диссертатсия нуктаҳое оид ба мактабҳои забоншиносии арабй дар 
сарзаминҳои форсу тоҷикнишин, манзумаҳои забоншиносии араб, наҳви 
илмй ва наҳви таълимй масъалагузорй шудааст.

Эътимоднокии натиҷаҳои таҳқиқ бо он собит мешавад, ки дар 
таҳқиқи диссертатсионй аз консепсияҳои илмй ва назарии 
забоншиносони ватанию хориҷӣ истифода шудаанд. Аз мутолиаи 
диссертатсия бармеояд, ки барои омода намудани он довталаби дараҷаи 
илмй маводи зиёде аз сарчашмаҳои қадимаи таърихй-тазкиравии арабй ва 
пажуҳишҳои муосири шарқшиносони аврупоиву арабшиносони тоҷик 
гирдоварй ва коркард намудааст. Дар маҷмуъ, дараҷаи эътимоднокии 
натиҷаҳои таҳқиқ аз дақиқияти маълумот, мутобиқат намудани ҳаҷми 
маводи таҳқиқ, коркарди натиҷаҳои таҳқиқ, ҳаҷми интишорот ва 
интихоби дурусти методҳои таҳқиқ бармеояд. Хулоса ва тавсияҳо дар 
асоси таҳлили илмии натиҷаҳои таҳқиқи назарӣ пешниҳод гардида, 
ҳамзамон, дурнамои мавзуи таҳқиқ муайян шудааст.

Аҳаммияти назарӣ ва амалии таҳқиқ дар он зоҳир мешавад, ки дар 
арабшиносии тоҷик бори аввал забоншиносии араб, хусусан саҳми 

донишмандони форсу тоҷик дар ташаккули он мавриди баррасӣ қарор 
гирифта, маводи диссертатсия, натиҷаҳои таҳқиқи илмӣ ва равиши 
таҳқиқии муаллиф метавонад дар навиштани корҳои илмй перомуни 
забону забоншиносии араб, забоншиносии қиёсӣ ва равобити забонҳои 
арабй ва форсию тоҷикӣ мусоидат намояд.

Довталаби дараҷаи илмй дойр ба мавзуи диссертатсия як 
монография, 28 мақола ба нашр расонидааст, ки аз ин номгӯй 20 мақола 
дар маҷаллаҳои тақризшавандаи Комиссияи олии аттестатсионии назди 
Президента Ҷумҳурии Тоҷикистон ба чоп расидаанд. Маводи 
интишоргардида нуктаҳои асосӣ, натиҷаҳо ва мазмуни диссертатсияро 
инъикос намуда, саҳми шахсии муаллифро собит менамоянд.

Диссертатсияи Исмонов Кароматулло Бадридинович аз муқаддима, 
5 боб, 28 фасл, хулоса, тавсияҳо оид ба истифодаи амалии натиҷаҳои 
таҳқиқ, рӯйхати адабиёт ва нашри таълифоти илмй дар мавзуи 
диссертатсия иборат мебошад. Дар ҳар бахши диссертатсия равиши хуби 
таҳқиқ, саҳеҳ нишон додани маъхазҳо, муҳокимаю баҳси илмй ва 
натиҷагириҳои ҷолиби диққат ба назар мерасанд.

Дар муқаддимаи диссертатсия мубрамии мавзуи таҳқиқ, дараҷаи 
таҳқиқи он, робитаи кор бо барномаҳо ва мавзуъҳои илмӣ, мақсаду 
вазифаҳо, объект ва мавзуи таҳқиқ, асосҳои назарӣ ва методологии 
таҳқиқ, сарчашмаҳои таҳқиқ, навгонии илмии диссертатсия, нуктаҳои 
асосии ба ҳимоя пешниҳодшаванда, аҳаммияти назарӣ ва амалии таҳқиқ, 
мутобиқати мавзуи диссертатсия бо шиносномаи ихтисоси илмй, саҳми 
шахсии довталаби дараҷаи илмй, тасвиби амалии натиҷаҳои таҳқиқ, 
нашри таълифоти илмй дар мавзуи диссертатсия ва сохтору ҳаҷми кор бо 
низоми муайян шарҳу баён ёфтаанд.

Дар диссертатсия мақсаду вазифаҳои мушаххас пайгирй шуда, 
нуктаҳои асосие ба ҳимоя пешниҳод гардидаанд, ки дар илми 
забоншиносии араб ва форсу тоҷик, ҳамзамон, дар самти шинохту 
таҳқиқи осори донишмандони арабинигори форсу тоҷик дар 
забоншиносй аҳаммияти махсуси илмй доранд.

Боби якуми диссертатсия «Заминаҳои таърихии забоншиносии 
араб» унвон дошта, фарогири шаш фасл мебошад. Дар ин боб довталаби 
дараҷаи илмй кӯшидааст, то асолату таъсирпазирии забоншиносии араб, 
ангезаҳои бамайдоноии он, поягузорони ин забоншиносй, сайри маонии 
наҳв, нақши маволй дар зуҳури ин илм ва масоили ба ин марбутро ба 
таҳқиқ кашад. Аз баррасии ин боб бармеояд, ки диссертант ҳама гуна 
таъсирпазирии забоншиносии арабро аз забоншиносии дигар миллатҳо 
дар огози бамайдоноияш рад карда, дар зуҳури он саҳми ғайриарабҳо, 
хусусан мардуми форсу тоҷикро таъкид менамояд. Ба таъкиди диссертант, 

нахустин андешаҳои забоншиносии араб дар баробари Абуласвад Дуалй, 
ки аз мардуми араб аст, ба донишмандони дигар - Наср ибни Осим, Яҳё 
ибни Яъмур, Анбаса Фил, Маймун Ақран ва Ибни Абуисҳоқи Ҳазрамӣ 
бармегардад, ки ҳамагӣ форсу тоҷик буданд.

Боби дувуми диссертатсия, ки“Фарҳангнигории араб ва нақши 
донишмандони форсу тоҷик дар ташаккули он” унвон гирифтааст, аз панҷ 
фасл таркиб ёфтааст. Дар ин боб диссертант атрофи марҳилаҳои 
тайнамудаи фарҳангнигории араб таҳқиқ намуда, ба ин нукта ишора 
менамояд, ки фарҳангнигорӣ дар забоншиносии араб аз ҷониби худи 
арабҳо оғоз шудааст, вале баъдтар донишмандони форсу тоҷик роҳҳои 
гуногуни фарҳангнигорӣ, аз қабили тартиби қофиягӣ, тартиби сохторй, 
тартиби алифбой аз мархилаи мураккабй то давраи одй ва ахиран тартиби 
нутқии вожаҳо дар зимни фарҳангномаҳо эҷод намуданд. “Донишмандони 
ғайриараб дар мархилаи аввали пайдоиши забоншиносии араб, аслан, ба бахши 
грамматикии он, хусусан ба наҳв, ки дар меҳвари он омилу эъроб қарор дорад, 
таваҷҷуҳ менамудаанд. Дар ҳоле ки донишмандони араб, бинобар муҳаббату 
дилбастагие, ки ба шеъру рӯйдодҳои таърихй доштанд, ба ҷанбаи луғавии забои 
таваҷҷуҳи бештар мекардаанд” (Рисола, с.93). Дар ин қисмати диссертатсия аз 
донишмандони арабинигори форсу тоҷик - Кисой, Ахваши Авсат, Мутарриз, 
Ибни Сиккит, Зузанӣ, Азҳарӣ, Ибни Форис, Заҷҷоҷӣ, Заҷҷоҷ, Форобӣ, 
Ҷавҳарӣ, Замахшарй ва дигарон ҳамчун пешгомон дар фарҳангнигории 
араб ёд шудаанд, ки ҳар кадоме бо таснифоти фарҳангии худ равиши наве 
дар фарҳангнигорӣ эҷод намудаанд.

Боби савуми диссертатсия-“Мактабҳои забоншиносии араб ва 
машҳуртарин намояндагони форсу тоҷики он”, фарогири шаш фасл 
мебошад. Дар фаслҳои боби мазкур диссертант атрофи се мактаби 
забоншиносии араб: Басра, Куфа ва Бағдод пажуҳиш карда, ҳамзамон, 
атрофи поягузорони бевоситаи ин се мактаб, ки бевосита аз мардуми 
форсу тоҷик будаанд, таҳқиқ анҷом додааст. Аз мутолиаи боб маълум 
мешавад, ки дар саргаҳи ҳама мактабҳои забоншиносии араб мактаби 
забоншиносии Басра қарор дошта, масоили матраҳшӯда дар асари яке аз 
бузургтарин намояндагони он - Сибавайҳ, ки “Китоб” унвон дорад, 
меҳвари асосии хама осори баъдии дар ин самт таълифшударо ташкил 
медиҳад. Диссертант таъсири “Китоб”-и Сибавайҳро на фақат ба 
забоншиносии араб, балки ба забоншиносии классикии форсу тоҷик низ 
таъкид менамояд ва онро дар саргаҳи забоншиносии араб ва форсу тоҷик 
мешуморад. Дар ин боб ба хидматҳои донишмандони арабинигори форсу 
тоҷик дар ташаккули мактабҳои дигари забоншиносии араб - Миер, 
Андалус, Қайравон ва г. ишора шудааст.

“Ибтикори донишмандони форсу тоҷик дар ташаккули 
забоншиносии араб” унвони боби чоруми диссертатсия буда, аз шаш фасл 
иборат мебошад. Дар ин боб унвонҷӯ масоили марбут ба самоъу қиёс, 
илми сарф, овошиносй, манзумаҳои наҳвй ва тафовути наҳви илмй ва 
таълимй ва г., ки дар ташаккули онҳо саҳми донишмандони форсу тоҷик 
аз ҷониби арабҳову ғайриарабҳо эътироф гаштааст, ба баррасй 
кашидааст. Аз ҷумла, ба таъкиди диссертант, “нуктаи ҷолиб ин аст, ки дар 
баробари қиёси наҳвӣ, дар як вақт ва дар як муҳит, қиёси фиқҳӣ низ ба 
майдон омаду ривоҷ ёфт. Агар Ибни Абуисҳоку Халил ва Сибавайҳ аз 
саромадони қиёс дар забоншиносии араб, хусусан қисмати наҳви он 
шинохта шуда бошанд, пас, дар фиқҳ Имоми Аъзам ва шогирдонаш 
ҳамчун тарвиҷгарони қиёс ба қалам дода мешаванд. Аз ин нуктаи ҷолиб 
метавон чунин хулоса кард, ки чи дар фиқҳ ва чи дар забоншиносй, қиёс 
зодаи зеҳни донишмандони форсу тоҷик аст, зеро аз мардуми форсу тоҷик 
будани Имоми Аъзам ва Сибавайҳ ҳеҷ тардиде нест” (Рисола, с. 192-193). 
Таҳлили хидматҳо ва андешаҳои донишмандони арабинигори форсу 
тоҷик атрофи овошиносии забони арабӣ, манзумаҳои наҳвӣ ва тафовути 
наҳви илмй ва таълимй аз ҷониби диссертант бисёр ҷолиб ва илмй сурат 
гирифтааст. Аз ҷумла, марзгузорӣ байни китобҳои сирф илмй ва 
таълимии наҳвӣ аз ҷониби диссертант имконият медиҳад, то омӯзандаи 
грамматикаи арабй ба мушкилӣ рӯбарӯ нашавад.

Боби панҷуми диссертатсия-“3абон ва забоншиносии араб дар 
сарзаминҳои форсу тоҷикнишин”, аз 5 фасл таркиб ёфтааст. Дар ин боб 
диссертант аз интишору таҳаввули забони арабй дар Хуросону 
Мовароуннаҳр ёдовар шуда, иброз медорад, ки забони арабии нигоштаи 
донишмандоне, ки дар Хуросону Мовароуннаҳр умр ба cap бурдаанд, аз 
забони арабии нигоштаи мардуми араб ва арабинигорони тоҷики дар 
муҳити арабй сокингашта ба таври назаррас тафовут дорад. Дар фасли 
аввали ин боб диссертант ба гунае таҳияи осори арабии дар муҳити 
Хуросону Мовароуннаҳр таълифшударо яке аз вазифаҳои муҳимми 
арабшиносони тоҷик мешуморад. Ҳамзамон, дар фасли дувуми ин боб - 
“Мактабҳои забоншиносии араб дар сарзаминҳои форсу тоҷикнишин” ба 
вуҷуди мактабҳои забоншиносии араб дар сарзаминҳои форсу 
тоҷикнишин низ ишора шуда, барои таъйиди гуфтор, асарҳои Замахшарй, 
Ҷомй, Тафтазонй, Майдонй ва ғайра ҳамчун намуна оварда шудааст. Дар 
фасли панҷуми ин боб-“Шумораи забоншиносони форсу тоҷик дар 
таърихи забоншиносии араб”, диссертант кӯшиш кардааст, то шумораи 
забоншиносони арабинигори форсу тоҷикро такя ба сарчашмаҳои 
забоншиносй нишон диҳад.

Хулосаи диссертатсияи Исмонов Кароматулло Бадридинович 
фарогири асоситарин ва муҳимтарин бардоштҳои илмии муаллиф буда, 
дар 28 банд фароҳам омадаанд ва истиноди зарурй дар охири ҳар банд ба 
мақола ва таълифоти довталаби дараҷаи илмй оварда шудааст.

Дар баробари дастовардҳо ва муҳокимаю натиҷагириҳои ҷолиби 
таваҷҷуҳ дар диссертатсия баъзе норасоиҳо ба назар мерасад, ки ислоҳи 
он арзиши илмии корро боз баландтар менамояд. Аз ҷумла:

1. Дар навишти номи бархе донишмандон духӯрагӣ дида 
мешавад. Масалан, номи Ҷирҷи Зайдон ба гунаҳои Ҷирҷи (с.7) ва Ҷурҷӣ 
(с.24) оварда шудааст. Чунин духӯрагӣ дар номи баъзе асарҳо низ дида 
мешавад. Масалан, номи китоби «Ал-Фавоид-уз-зиёия» ба ду гуна: 
«Фавоид-уз-зиёия» (с.278) ва «Ал-Фавоид-уз-зиёия» (с.280-281) оварда 
шудааст. Инчунин, номи ин китоб ҷойе ба гунаи «Шарҳи Мулло» (с.281) 
омадааст;

2. Дар диссертатсия гоҳе вожаву таъбироти барои хонанда 
душворфаҳм истифода шудааст, аз қабили мутааддид (с.225), қавоид (с.65, 
224), қиём карданд (с.35), тарвиҷ (с.34,35), авоил ва авохир (с.39), талаққӣ 
мешавад (с.39,153), итлоқ менамоем (с.170), гумони ғолиб (с.61, 162), 
масоба (с.133) ва роҳи васат (с.298), ки истифодаи қолабҳои маъмули онҳо 
(гуногун, қоидаҳо ё дастур, камари ҳиммат бастанд, густариш, аввалҳо ва 
охирҳо, пазируфта мешавад, нисбат медиҳем, гумони беш ё эҳтимоли 
қавй, дараҷа, роҳи миёна ё ҳадди эътидол) матлабро ба хонанда 
равшантар месозад.

3. Диссертант ба таъсири забоншиносии араб ба забоншиносии 
классикии форсии тоҷикӣ ишора менамояд, вале ин масъаларо ба таври 
муфассал матраҳ наменамояд. Ба назари мо, хуб мешуд, агар дар 
диссертатсия таъсири забоншиносии араб ба забоншиносии форсу тоҷик 
ба таври мушаххас нишон до да мешуд;

4. Дар диссертатсия нақша, диаграмма ва гистограмма оварда 
нашудааст, дар ҳоле ки истифода аз онҳо арзиши илмии рисоларо боз 
баланд менамуд;

5. Дар диссертатсия бархе хатоҳои имлой дида мешавад, аз 
қабили аҳамият (с. 14) ба ҷойи аҳаммият, муҳимтарин чизе ки (ҳошияи 
с. 19-20) нагузоштани вергул, забоншинсоии (с. 139) - тағйир ёфтани ҷойи 
ҳарф дар зимни калима, Басрву (с.206) - афтидани ҳарф ва г.

Ба таври умум, эродҳои зикршуда ислоҳпазир буда, ҳангоми таҳия 
ва нашри монография ба назар гирифтани онҳо арзиш ва аҳаммияти 
илмию амалии ин кори таҳқиқиро афзун менамояд.

Автореферат ва мақолаҳое, ки довталаби дараҷаи илмй оид ба 
мавзуи таҳқиқшаванда нашр намудааст, муҳтавои асосии диссертатсияро 

фаро гирифтаанд. Мавзуи интихобнамудаи Исмонов Кароматулло 
Бадридинович ба доираи мавзуъ ва масъалаҳои таҳқиқии шиносномаи 
ихтисосҳои илмии 10.02.01. - Забони тоҷикӣ ва 10.02.22 - Забонҳои 
мамолики хориҷии Аврупо, Осиё, Африқо, бумиёни Амрико ва Австралия 
(забони арабӣ) комилан мувофиқат менамояд.

Коркарди амалии натиҷаҳои таҳқиқ ва нашри таълифоти илмй дар 
мавзуи диссертатсия ба меъёр ва талаботи Комиссияи олии 
аттестатсионии назди Президента Ҷумҳурии Тоҷикистон ҷавобгӯ 
мебошанд.

Хулоса, диссертатсияи доктории Исмонов Кароматулло 
Бадридинович дар мавзуи «Саҳми донишмандони форсу тоҷик дар 
таҳаввул ва ташаккули забоншиносии араб» ба талаботи бандҳои 31-35-и 
Тартиби додани дараҷаҳои илмй, ки бо қарори Ҳукумати Ҷумҳурии 
Тоҷикистон аз 30 июни соли 2021, таҳти № 267 тасдиқ шудааст, ҷавобгӯ 
буда, муаллифи он ба дарёфти дараҷаи илмии доктори илми филология аз 
рӯйи ихтисосҳои илмии 10.02.01. - Забони тоҷикӣ ва 10.02.22 - Забонҳои 
мамолики хориҷии Аврупо, Осиё, Африқо, бумиёни Амрико ва Австралия 
(забони арабй) сазовор мебошад.

Муқарризи расмй:
Доктори илми филология, 
мудири кафедраи забонҳои 
Донишкадаи тарбияи ҷисмонии 
Тоҷикистон ба номи С.Рахимов 
Телефон: (+992) 985074419

Шафоатов Азал Нусратович

Имзои Шафюй+QB Азал Нусратовичро 
тасди: г

/ Сардб^Лпуъбаи

С.РаҳЫов

'ҳои Донишкадаи 
иикистон ба номи

Деҳқонова З.Б.

Суроға: /^Й^^^умҳурии Тоҷикистон, 
шаҳи Душанбе, хиёбони Рудаки, 17.
Телефон: (+992-37) 224-73-77; факс: 224-56-87.
E-mail: mehrpaivand@inbox.ru 
«15» майи соли 2023.

